
Shri Govinda Sharanagati Stotram

శ్రీగోవిన్దశరణాగతిస్తోత్రమ్  

గోవిన్ద గోకులపతే వసుదేవసూనో
గోపాల కృష్ణ గరుడధ్వజ గోపినాథ ।

శ్రీవాసుదేవ  పురుషోత్తమ పద్మనాభ
త్రాయస్వ  కేశవ హరే శరణాగతం మామ్ ॥ ౧॥

బ్రహ్మణ్యదేవ  జనవల్లభ  దీనబన్ధో
లక్ష్మీనివాస కరుణాలయ కంసశత్రో ।

వైకుణ్ఠనాథ   ధరణీధర ధర్మరూప
త్రాయస్వ  కేశవ హరే శరణాగతం మామ్ ॥౨॥

లక్ష్మీపతే కమలలోచన కల్మషారే
వారాహ వామన జనార్దన  నన్దసూనో  ।

పీతామ్బరచ్యుత హరే మధుకైటభారే
త్రాయస్వ  కేశవ హరే శరణాగతం మామ్ ॥ ౩॥

శ్రీరామచన్ద్ర   రఘునాథ జగచ్ఛరణ్య
రాజీవలోచన ధనుర్ధర  రావణారే ।

సీతాపతే రఘుపతే రఘువీర రామ
త్రాయస్వ  కేశవ హరే శరణాగతం మామ్ ॥ ౪॥

నారాయణావ్యయ విభో భవబన్ధనాశ
వేదాన్తవేద్య యదునన్దన  విశ్వరూప ।

శ్రీవత్స  శ్రీధర  గదాధర శఙ్ఖపాణే
త్రాయస్వ  కేశవ హరే శరణాగతం మామ్ ॥ ౫॥

గోపీపతే యదుపతే నవనీతచౌర
వృన్దావనేశ  మురలీధర పద్మపాణే ।

గోవర్ద్ధనోద్ధ  రణధీర ముకున్ద శౌరే
త్రాయస్వ  కేశవ హరే శరణాగతం మామ్ ॥౬॥

సర్వజ్ఞ సర్వద శరణ్య కృపాసముద్ర
కారుణ్యరూప కమలాకర కైటభారే  ।

దారిద్ర్య  దుఃఖవినివారణ విశ్వబన్ధో
త్రాయస్వ  కేశవ హరే శరణాగతం మామ్ ॥ ౭॥

హే రాధికా ప్రియ  అనన్త ముకున్దకృష్ణ
విశ్వేశ్వరాఖిలగురో కమాయతాక్ష ।

నారాయణాది పురుషేశ పురాణ విష్ణో
త్రాయస్వ  కేశవ హరే శరణాగతం మామ్ ॥౮॥

హే ఈడ్యయాదవపతే సరసీరుహాక్ష
చైతన్యరూప  పరమేశ్వర పూర్ణకామ  ।

అధ్యాత్మదీపపరమేశ పురాణ జిష్ణో
త్రాయస్వ  కేశవ హరే శరణాగతం మామ్ ॥౯॥

పద్మాపతే మధురిపో జగదేకసాక్షిన్
భృత్యార్తినాశన నరేశ్వర దేవ-దేవ ।

చాణూరమర్దన  చతుర్భుజ చక్రపాణే
త్రాయస్వ  కేశవ హరే శరణాగతం మామ్ ॥ ౧౦॥

భో రాధికా హృదయ జీవన సున్దరాఙ్గ
బ్రహ్మాదిదేవ  పరిపాలక దైత్యశత్రో  ।

కేశి-ప్రలమ్బ -బక-ధేనుక ప్రాణహారిన్
త్రాయస్వ  కేశవ హరే శరణాగతం మామ్ ॥ ౧౧॥

శ్రీకృష్ణశరణస్తోత్రం    తదీయగుణసంయుతమ్ ।
సర్వాశుభహరం దివ్యం పఠనాద్భక్తిదన్నృణామ్ ॥ ౧౨॥
ఇతి శ్రీగోవిన్దశరణాగతిస్తోత్రం    సమ్పూర్ణమ్  ।

